
ТАҚРИЗИ
муқарризи расмӣ ба рисолаи Асоева Бунафша Ҷумаевна дар мавзуи 
«Вижагиҳои луғавию маъноӣ ва сарфии «Зафарномаи хусравӣ»» барои 
дарёфти дараҷаи илмии номзади илмхои филологӣ аз рӯйи ихтисоси 
10.02.01. - Забони тоҷикӣ пешниҳод гардидааст.

Баррасӣ ва таҳқиқи марҳилаҳои таърихи забони адабии тоҷикӣ, хосатан 

марҳилаи нимаи дуюми асри XIX ва ибтидои асри XX, яке аз масоили 

мубрами забоншиносии тоҷикӣ маҳсуб ёфта, дар ин давра забони адабии 

тоҷикӣ бо саъйу кӯшишҳои адибони маорифпарвару маърифатпарвар бо 

шеваи хосаи худ инкишоф ёфта бошад ҳам, забони осори ин давра дар 

забоншиносӣ ҳамаҷониба мавриди баррасиву таҳқиқ қарор нагирифтааст. Аз 

ин рӯ, мубрамии мавзуи таҳқиқ дар он зоҳир мешавад, ки дар доираи 

диссертатсияи мазкур аз ҷониби унвонҷӯ Асоева Б.Ҷ. аз нигоҳи луғавӣ ва 

сохторӣ мавриди таҳқиқ қарор гирифтани яке аз асарҳои таърихӣ-адабии ин 

давр «Зафарномаи хусравӣ» маҳсуб ёфта, кори илмии номбурда бо 

барномаҳои ба мавзуъҳои таҳқиқоти илмӣ робитаи зич дошта, натиҷаҳо ва 

хулосаҳои таҳқиқоти илмии он дар таҳия ва такмили барномаҳои таълимӣ 

нақши муҳим бозида метавонанд.

Мавзуи таҳқиқоти мазкур дар доираи яке аз самтҳои корҳои илмӣ- 

таҳқиқотии кафедраи таърихи забон ва типологияи Донишгоҳи миллии 

Тоҷикистон мувофиқат мекунад.

Навоварии диссертатсияро дар он дидан мумкин аст, ки бори нахуст 

вижагиҳои забонии ин асари таърихӣ, ки дар нимаи дувуми қарни XIX 

таълиф гардидааст, аз нигоҳи вижагиҳои луғавӣ, маъноӣ, морфологӣ ва услуб 

ё тарзи баён мавриди таҳқиқ қарор гирифтааст. Ҳамчунин, истифодаи 

истилоҳоти илмӣ, адабию таърихй ва корбасти ифодаҳои маҷозӣ, таркибу 

ифодаҳои хосса дар он мавриди баррасӣ қарор мегиранд.

Саҳми муҳаққиқро дар он арзёбӣ кардан мумкин аст, ки ҳангоми 

таҳқиқ ӯ вижагиҳои луғавию сарфии забони асари мазкурро аз нигоҳи 

таркиби вожагонӣ, мансубияти забонй, сохтори сарфӣ ва унсурҳои луғавии 

асар баррасӣ кардааст.
Муҳтавои муҳимми рисолаи илмӣ дар суханрониву гузоришҳои 

унвонҷӯ, ки дар конфронсҳои донишгоҳиву ҷумҳуриявй, байналмиллалӣ ва 

мақолоти алоҳидаи муаллиф, ки дар маҷаллаҳои гуногуну маҷмуамақолоти 

илмй ба табъ расидаанд, таҷассум гардидааст.

Натиҷаҳои муҳимми рисолаи илмии мазкур дар маҷмуъ дар 10 мақола, 

ки аз ин 6 мақола дар маҷаллаҳои тақризшавандаи КОА-и ФР ва КОА-и назди 

Президенти ҶТ ва 4 мақола дар маҷмуамақолоти гуногуни илмӣ нашр 

гардидаанд.

Рисолаи илмии Асоева Бунафша Ҷумаевна дар мавзуи «Вижагиҳои 

луғавию маъной ва сарфии «Зафарномаи хусравӣ»» номгузорӣ шуда, 

мундариҷаи он мутобиқи мавзуи пешниҳодшуда тарҳрезӣ гардида, аз 

мундариҷа, се боб, хулоса, рӯйхати адабиёт ва замима иборат аст ва фарогири 

167 саҳифаи чопи компютерӣ мебошад.

Дар муқаддимаи диссертатсия тибқи анъана аҳамияти интихоби мавзуъ, 

дараҷаи омӯзиши масъала, мақсад ва вазифаҳои таҳқиқ, методи таҳқиқ, 

маводи истифодашуда дар кор, моҳияти илмӣ-назариявй ва амалии таҳқиқ, 

асосҳои назарии диссертатсия, мавод ва масоили асосие, ки ба ҳимоя 

пешниҳод мешавад, коркард ва татбиқи натиҷаҳои таҳқиқ ва сохтори 

диссертатсия баррасй мегарданд.

Боби якуми диссертатсия «Мавқеи унсурҳои луғавӣ дар асар» унвон 

дошта, аз шаш фасл таркиб ёфтааст. Дар фасли авал, ки бо унвони 

«Муродифот дар асар» ёд мешавад, доир ба дараҷаи корбурди муродифот 

сухан меравад. Гуфта мешавад, ки баррасию омӯзиши муродифоти асар 

барои то андозае шинос гардидан ба лабораторияи эҷодии муаллиф, муайян 

кардани тарзи баён ва меъёри интихобу истеъмоли сухан дар роҳи 

офариниши маънӣ ва мазмунҳои тоза мусоидат мекунад. Муродифоти асар 

ҳадафҳои услубии калимаҳои наздикмаъно, меъёр ва унсури асосии таркиби 

луғавии забони насри муаллиф маҳсуб ёфта, вобаста ба мазмуну муҳтавои 

матн ҳар як муродиф мавқеъ ва дараҷаи истеъмоли худро дорост.

Фасли дуюми боби аввал «Антонимҳо дар асар» ном дошта, дар ин фасл 

сухан аз бобати мавқеи антонимҳо дар асар меравад. Зикр мегардад, ки 

антонимҳо ҳамчун воситаи муассири баён барои равшан ифода кардани фикр 

ва таъмини балоғату фасоҳати сухан нақши калон дошта, дар ҳолатҳои 

гуногуни нутқ, дар шаклҳои зиёде истифода шуда, бештар дар як матни 

алоқаманд (одатан дар як ҷумла) дучор мешаванд ва ба аломату хосият, амал 

ва ҳолатҳои мухталифи объекти муҳокимашаванда далолат мекунанд. 

Муаллиф антонимҳои асарра ба ду гурӯҳ: антонимҳои луғавӣ ва антонимҳои 

матнӣ ҷудо намуда, ин унсури луғавиро мавриди таҳлил қарор медиҳад.

Бо унвони «Ҷойномҳои асар ва шарҳи онҳо» фасли сеюми боби якумро 

ташкил дода, дар ин фасл ҷойномҳои асар мавриди тахдилу таҳқиқи 

доманадор қарор гирифта, корбасти онҳо барои таҷассуми воқеаву ҳаводиси 

таърихӣ, сиёсӣ, иҷтимоӣ ва фарҳангӣ айни мудао буданро муҳаққиқ собит 

мекунад.
Фасли чоруми боби якуми диссертатсия «Вожагони соҳаи ҳарбӣ дар асар» 

ном дорад ва дар ин фасл гуфта мешавад, ки истифодаи вожаҳои низомӣ дар 

асар то ҳол дар забоншиносӣ мавриди баррасӣ қарор нагирифтааст ва 

силсилаи муродифии вожаҳои ифодагари соҳаи ҳарбӣ ба назар мерасанд, ки 

муаллифи асар онро аз рӯйи мақсади муайян мавриди истифода қарор дода 

(сипоҳ - лашкар, қосид - элчӣ, қурғон - қалъа - кох, қаламрав - сарҳад, 

бандагӣ - ғуломй, лашкаргоҳ - ӯрда ва ғайра) инчунин ин вожаҳоро аз 

нигоҳи тематика ба зергурӯҳҳои олоти ҷангӣ, номи амалиёти ҳарбӣ, номи 

рутбаҳои ҳарбӣ, майдони ҳарбу зарб ва хатти муҳофизат ва аз нигоҳи сохт ба 

зергурӯҳҳои сода, сохта мураккаб, таркибӣ тасниф мекунад, ки хеле ҷолиб 

аст, Истифодаи вожагони ҳарбӣ барои нишон додани воқеаҳои ҳарбию 

лашкаркашиҳои байнидавлатии шоҳони Осиёи Миёна равона шуда, онҳо 

таҷассумгари вазъи забони муоширати расмии давр маҳсуб меёбанд.

Фасли панҷуми боби мазкур «Этнонимҳо дар асар» ном дошта, ифода 

ёфтани чандин номи қавму қабилаҳои туркӣ-муғулӣ, чун: ҷамоати хитоӣ, 

қипчоқ, элотияи қарақалпоқ, Қирқюз, кенагасия ва амсоли инҳо зикр 

мегарданд.

Боби дувуми диссертатсия «Воҳидҳои луғавии асар аз нигоҳи 

мансубияти забонӣ» унвон дошта, аз чор фасл иборат аст ва дар фаслҳо ҳар 

як мавзуи гузошта шуда матраҳ гардидааст. Аз ҷумла, дар фасли якуми боб 

вожаҳои аслан тоҷикӣ матраҳ мегардад ва ин вожаҳои мазкур дар навбати 

худ аз рӯйи соҳаҳои истеъмолашон ба чандин гурӯҳҳои хурд-хурд, чун: 

мафҳумҳои хешутаборӣ (падар, писар, фарзанд), номи узвҳои бадан (пой, 

дӯш, гардан, сар, по, даст ва ғ.), номи рустанӣ (дарахт, ниҳол ва ғ.), 

мафҳумҳои дигари ҳаётан муҳим (об, кӯҳ, абр, барф, зар) ва ранг( сурх, сабз, 

зард, бӯр), таъм (ширин, талх, тунд, тез...), ҳаҷм (калон, хурд, ғафс, борик, 

дароз, кӯтоҳ, гирд), шумораҳо (як, ду, се, чор (чаҳор), панҷ, ша шва ғ.), 

аксари калимаҳои ифодагари ҷонишинҳо (ман, ту, ӯ, мо, шумо, онҳо, ин, он, 

худ, хеш, кӣ, чӣ, кадом, чанд), феълҳо (рафтан, гирифтан, давидан, хандидан 

ва монанди инҳо тасниф мегарданд ва мавриди таҳлил қарор мегиранд.

Дар фасли дувуми боби мазкур вомвожаҳои арабӣ мавриди таҳлил қарор 

гирифта, ба зергурӯҳҳои мафҳуми сиёсӣ-маъмурӣ (малик-султон-ҳоким- 

амир-волӣ, давлат-ҳукумат-мамлакат-мулк, раият-халқ-омма, шавкат-савлат- 

ҳашамат), мафҳуми динӣ (оллоҳ-ҳақ-ҳақтаъоло, фарз-фариза, расул-расоил, 

имон-мазҳаб, хутба-никоҳ-акд, закот-хироҷ), мафҳуми ҳуқуқ (адл-адолат- 

шафоат-инсоф, қудрат-қувват-иқтидор-муқтадир, ҳабс-маҳбас, умур-ходим- 

ашроф, ҷурм-илат-нуқсон-айб ва ғ.), мафҳуми илму воситаҳои хониш (олим- 

ҳаким-алим, шоир-адиб, китоб-хутабиб-хутабо, хутут-рисола-расоил,мак- 

туб-руқъат ва ғ.), муносибат ва одоби муошират (маъзур-узр, хисол-ахлоқ, 

иззат-ҳурмат, карам-икром, азаз-муаззаз-мукаррам, надомат-хиҷолат) ва аз 

рӯйи қолабҳои калимасозӣ тасниф гардида, таҳлил мегарданд.

Вожаҳои турки-узбеки як фасли бобби мазкурро фаро гирифта, ин 

вожаҳоро ба истилоҳоти давлатдорию маъмури (қӯшбеги «садри аъзам», 

эшикоқбошӣ «вазири дарбор дар аморати Бухоро», тӯқсабо «яке аз 

мансабҳои баланд дар хонигариҳои Осиёи Миёна» ва ғ.), номи одамон ва 

этнонимҳо (Турдй, Берди, катаған, карлиғ, Эргаш, Очилдӣ, Йулдош, Болта,

Бури, катаған, корлиғ, барлос, узбак, Эш, Улуғбек, Йулчи, Уғулой ва ғ.) ва 

амсоли инҳо дастабандй карда мавриди таҳлили луғавӣ қарор додаст.

Боби сеюми диссертатсия бо номи «Баррасии вижагиҳои сарфии асар» 

ёд мешавад ва фарогири панҷ фасл аст. Дар фасли якум вожаҳои сода ва 

содаи рехтаи асар мавриди таҳлилу таҳқиқ қарор мегирад ва барои тақвияти 

андешаи худ мисолҳои зиёд аз асар оварда ҷиҳатҳои забонии онҳо дар 

диссертатсия мавриди таҳлил қарор гирифтаанд. Дар фасли дуюми ҳамин 

боб роҳҳои шаклгирии вожаҳои сохтаи асар муайян, саҳми муаллифи асари 

таърихӣ дар корбурди пасванду пешвандҳои забони тоҷикй дар калимасозӣ 

ва риоя гардидани муқаррароти калимасозӣ дар ин аҳд нишон дода мешавад. 

Фасли сеюми боби номбурда «Вожаҳои мураккаб ва исмҳои таркибй дар 

асар» унвон дошта, теъдоди зиёдро фаро гирифтани вожаҳои мураккаб дар 

асарро муҳаққиқ махсус зикр менамояд ва онҳоро ба ду гурӯҳ - калимаҳои 

мураккаби пайваст ва мураккаби тобеъ ҷудо карда баррасӣ менамояд. 

Инчунин дар ҳамин фасл калимаҳои таркибии асар мавриди пажӯҳиш қарор 

дода шуда, дар ин қолаб ифода ёфтани ибораҳои тасвирӣ ё маҷозй ва 

ибораҳои изофии озоди наҳвӣ нишон дода шуда, мавриди таҳлил қарор 

мегирад (чамани мулк, маёмини дин, волиёни диёнат, ниҳоли саодат, боғи 

мулк, ҷилавхонаи Арки олӣ, воқеаи қиёматасар, сели хунҳо, хусрави 

мазлумпарвар, ҳазрати ҷаннатмакон...; дар қолаби ибораҳои феълӣ: навозиш 

фармудан, машгул гардидан, сарафрозӣ бахшидан, ба сарҳади рушду камол 

расидан, арзадошт намудан...: дар қолаби ибораҳои маҷозӣ: Гузидатарин 

рӯзгор, ғаввосвор дар баҳри тафаккур фурӯ рафта, сад лак ҳазор лашкари 

ҷавшангусул, аз одам то ба ин дам ба як дам аз пой дароварда ва синони 

қаҳраш бисёр аз бисёр диловарони кӯҳдилро ба як ҳамла аз ҷо рабуда, 

бӯстонсарои адл аз он сероб гардидан ва ғайра).

Дар фасли чорум ҷойгоҳи ҳиссаҳои ёридиҳандаи нутқ ва бо мисолҳо 

андешаҳои илмӣ тақвият дода мешавад. Зикр мегардад, ки дар асари 

«Зафарномаи хусравӣ» унсурҳои қадимаи марбути ҳиссаҳои ёридиҳандаи 

нутқ, чун унсури маъа, ки дар дастури забоншиносии пешин номи пешоянди 

ба аст, хеле зиёд истифода шуданаш қайд мегардад.
Дар хулосаи диссертатсия ҷамъбасти андешаҳои илмии унвонҷӯ дар 13 

банд ва мулоҳизаҳою тавсияҳо дар 6 банд оварда мешавад, ки мазмуни корро 

ба таври мухтасар ифода мекунанд.

Рӯйхати адабиёт аз се бахш: 1. Адабиёти илмй (186 номгӯйӣ, аз ҷумла ба 

забони тоҷикй 157 номгӯйӣ, ба забони русӣ 29 номгӯйӣ); 2. Фарҳангҳо (42 

номгӯйй, аз ҷумла ба забони тоҷикӣ 34 номгӯйӣ ва ба забони русӣ 8 

номгӯйӣ); 3. Манбаъ (1 номгӯйй) иборат буда, дар маҷмуъ 230 номгӯйро 

ташкил медиҳад.
Дар маҷмуъ, диссертатсияи Асоева Бунафша Ҷумаевна дар мавзуи 

«Вижагиҳои луғавию маъноӣ ва сарфии «Зафарномаи хусравӣ»»-ро дар 

ҳамин шакл ба анҷомрасида донистан бамаврид аст ва муҳаққиқ масъалаҳои 

дар пеш гузоштаи худро хеле хуб ба сомон расонидааст. Забони диссертатсия 

фаҳмо ва равону барои ифодаи мафҳумҳои забоншиносӣ, хосатан бахшҳои 

луғатшиносӣ ва вижагиҳои луғавию сохтории он созгор аст.

Ногуфта намонад, ки диссертатсияи номбурда баробари дорои комёбиву 

муваффақиятҳо будан, инчунин аз камбудиҳо низ орй нест, ки чанде аз 

онҳоро барои беҳтар гардидани муҳтавои диссертатсия дар оянда пешниҳод 

мекунем:

1. Дар диссертатсия ҷо-ҷо андешаву фарзияҳои илмй бидуни нишон 

додани манбаъ ба таври умумӣ баён карда шудааст. Инчунин матну мисолҳо 

дар шакли овонигории байналмилалӣ оварда нашудаанд.

2. Дар овардани номгӯйи адабиёт дар феҳрасти адабиёт низ яксонӣ дида 

намешавад ва дар таҳияи он ба ғалатҳои техникӣ роҳ дода шуда, зикри 

нодурусти он оварда шудаанд, ки ин хилофи муқаррароти кори илмӣ аст.

3. Ҳангоми овардани иқтибосот аз фарҳангномаҳою осори илмии 

донишмандон, аксаран, суханони онҳо дар нохунак гирифта намешавад, ки 

ин боиси махлут шудани сухани муаллиф ва иқтибосот мегардад [саҳ. 21, 24 

ва ғ.].
4. Инчунин дар таҳлили решашиносии баъзе маводи этнолингвистй 

манбаъ ё сарчашма нишон дода намешаванд [саҳ. 27, 28, 29], ё манбаи 

номувофиқ ё рабтнадошта ишора мешаванд [саҳ. 27].

5. Риоя нагардидани имлои нави тоҷикй дар омода кардани диссертатсия 

ҷо-ҷо ба назар мерасад. Аз ин рӯ, роҳ ёфтани ғалатҳои имлоӣ (с. 7, 18, 34, 

67...), услубӣ (с. 78, 89, 99...) ва техникӣ (78, 90, 123) ба назар мерасад.

Албатта, ин камбудиҳо зуд ислоҳшаванда буда, муҳтавои диссер- 

татсияро коста нахоҳанд кард.

Камбудию норасоиҳои номбаршуда, моҳият ва қимати илмии кори 

диссертатсионии муҳаққиқ Асоева Бунафшаро халалдор намесозад.

Хулоса, диссертатсияи тақризшаванда, ки ба баррасии вижагиҳои 

луғавию сохторӣ бахшида шудааст, дар забоншиносӣ, хосатан дар бахши 

вожашиносию сарфшиносӣ дар қатори корҳои нахустин доир ба омӯхтани 

вижагиҳои луғавию сарфии яке аз асарҳои пурмуҳтавои таърихию адабии 

нимаи дувуми асри XIX «Зафарномаи хусравӣ» маҳсуб мешавад, аҳамияти 

махсуси илмию назариявиро дорост.

Мундариҷаи диссертатсия дар асоси муқаррароти ба расмиятдарории 

корҳои илмии мутобиқи талаботи Низомномаи КОА-и назди Президенти 

Ҷумҳурии Тоҷикистон таҳия гардида, пайдарҳамии ҳамаи бандҳо дар он 

риоя гардидааст ва ба талабот ҷавобгӯ мебошад.

Автореферати диссертатсия ва мақолаҳои дар маҷаллаҳои 

тақризшавандаи КОА назди Президенти Ҷумҳурии Тоҷикистон нашркардаи 

муаллиф мазмуну муҳтавои диссертатсияро инъикос менамоянд.

Дар маҷмуъ, диссертатсияи Асоева Бунафша Ҷумаевна дар мавзуи 

«Вижагиҳои луғавию маъноӣ ва сарфии «Зафарномаи хусравӣ»» ба талаботи 

Низомномаи шурои диссертатсионӣ ва Тартиби додани дараҷаҳои илмӣ, ки 

бо Қарори Ҳукумати Ҷумҳурии Тоҷикистон аз 30 июни соли 2021, таҳти № 

267 тасдиқ гардидаанд, пурра ҷавобгӯ буда, муаллифи он сазовори дарёфти 

дараҷаи илмии номзади илмҳои филологй аз рӯйи ихтисоси 10. 02. 01. - 

Забони тоҷикй мебошад.

